
Gysgaça beýan

Merkezi Köpetdagda we onuň eteklerinde duş gelýän guşlaryň görnüş düzümi, sany barada 
käbir ylmy maglumatlar beýan edilýär. Dagetek landşaftlarda täze döredilen tokaý zolaklarynyň 
ornitofauna ýetirýän täsiri kesgitlenildi. Esasy duş gelýän otrýadlaran laçynşekillileri (Falconiformes), 
towukşekillileri (Galliformes), atgarlawaçşekillileri (Apodiformes), kepderişekillileri 
(Columbiformes), doňuzguşşekillileri (Piciformes) we serçeşekillileri (Passeriformes) bellemek bolar.
Esasy sözler: ornitofauna, otrýad, landşaft, temperatura, höwürtge, dere, ýumurtga, görnüş, zolak.

Merkezi Köpetdag Köpetdagyň orta bölegi bolup, ol günbatardan gündogara Kelete dagyndan 
(Nohurdan günbatarda) Gäwers meridianyna çenli uzalýar. Demirgazykdan ol dagöňi düzlük bilen 
araçäkleşýär. Merkezi Köpetdagyň gündogardan-günbatara uzynlygy 200 km-e deň, demirgazykdan 
günorta çenli uzynlygy 80–90 km-den geçýär.

Merkezi Köpetdag Köpetdagyň beýleki böleklerine garanda, has beýik bolup, giňişlik boýunça 
bir-birine ugurdaş uzalan Alynky we Araçäk gerişlerinden durýar. Türkmenistanyň  çäginde Merkezi  
Köpetdagyň iň beýik nokady Şah-Şah dagy  (beýikligi 2912 m) bolup, ol Aşgabadyň günorta-
günbatarynda ýerleşýär. Arçabiliň günbatardaky Duşak dagy  (beýikligi 2498 m) hem Merkezi 
Köpetdagyň iň beýik ýerleriniň biridir.

Merkezi Köpetdagyň günbatar araçägi Arçmanyň deňinden başlanyp, gündogar raraçägi 
Gäwersiň deňine çenli uzalýar. Merkezi Köpetdag biri-birine ugurdaş günorta-gündogardan 
demirgazyk-günbatara uzalýan esasy iki ulgamdan durýar. Demirgazykdaky ortaça beýikligi deňiz 
derejesinden 1000 metre çenli bolan Alynky geriş, dag ulgamy günortadaky ortaça beýikligi deňsiz 
derejesinden 2200 metrden geçýän Serhet gerşi dag ulgamy ýerleşýär. Bu iki dag ulgamy biri-birinden 
Manyş, Arçabil, Gökdere, Germap ýaly dagara çöketlikleriň zynjyry arkaly aýrylýar (Weýsow, 1991). 
Merkezi Köpetdagda geçirilen gözegçilikleriň netijesinde laçynşekilliler otrýadyna degişli guşlardan 
gajar (Aegypius monachus), bürgüt (Aquila chrysaetos), sakgally garaguş (Gypaetus barbatus), 
maslykçy (Neophron percnopterus), kepderiçi laçyn (Falco columbarius), depe syçançysy (Buteo 
rufinus), göwenek (Falco tinnuculus) görnüşlerine gözegçilikler geçirilip hasaba alyndy (Rustamow, 
2013).

Geçirilen ylmy gözegçilikler netijesinde hasaba alnan guşlar A.K. Rustamowyň «Türkmenistanyň 
haýwanat dünýäsi we ony goramak», Ý.L. Şestoperowyň «Определитель позвоночных животных 
Туркменской ССР», E.A. Rustamowyň redaksiýasy bilen «Türkmenistanyň guşlary: suratly meýdan 
kesgitleýjisi» edebiýatlarynyň ylmy-barlag usulýetlerinden peýdalanylyp kesgitlenildi.

Türkmenistanda guşlaryň gyşyň sowuk we köp garly ýyllarynda, şeýle hem howanyň birden 
sowap doly buz ýa-da güýçli çagba ýagan wagtlary Merkezi Köpetdagyň eteklerinde heläk bolan 
osoblaryna gabat gelindi. 1956-njy ýylyň ýazynda Guşgy jülgesinde Morgunowka obasynda howanyň 
24–28-nji mart aralygynda birden sowamagynda temperatura – 4°C çenli aşak düşdi, gar ýagdy, ýagan 

ygalyň mukdary ortaça köpýyllyklardan 2,5 esse ýokary boldy, Şol bir marşrutda 23 görnüşiň 1378 
osobynyň ölendigi we olaryň esasy böleginiň (73%-iniň) kiçi torgaýlardygy anyklandy (Rustamow, 
2017). Merkezi Köpetdagda tebigy ýeke-täk hoz tokaýlygynyň populýasiýasy bellidir. «Garaýalçy» 
tebigy ýadygärligi Bäherden etrap merkezinden 20 km günbatarda we Nohur obasyndan 11 km 
günorta-gündogarda Garaýalçy deresiniň ýokarsynda deňiz derejesinden 1460-1610 metr belentlikde 
jülgäniň düýbünde ýerleşýär. Merkezi Köpetdagyň Garaýalçy deresine gidilýän awtoulag ýolunyň 
ugrunda Aşgabat-Balkan gara awtomobil ýolundan 20 km uzaklykda Gyzyl kitaba girizilen gajaryň 
bir osobynyň dagyň uçut gyrasynyň düýbünde howanyň temperaturasynyň 0°C derejesinde 2023-
nji ýylyň fewral aýynyň 4-ne ölendigi hasaba alyndy. Guşuň ölüminiň esasy sebäbi howanyň aşa 
suwuk we bulutly bolmagynyň, fiziki ýagdaýlaryň hasabyna bolmagy mümkin diýip bellenildi. Biziň 
ýurdumyzda gajar Uly we Kiçi Balkanda, Köpetdagda, Garabilde, Köýtendagda, köpelenden soň 
Garagumuň käbir ýerlerinde duş gelip başlady (Rustamow, 2013).

Garaýalçy deresinde goraghananyň ylmy işgärleri tarapyndan hasaba alnan sakgally garaguşyň 
öňki höwürgeleýän ýeri bu gözegçilik netijesinde hasaba alynmady, ýöne sakgally garaguşyň howada 
gaýyp uçup ýören 2 sany osobyna gözegçilik edildi. Dagyň belentliklerinde towukşekilliler otrýadyna 
degişli käkiligiň (Alectoris chukar), bedenäniň (Coturnix coturnix) birnäçe osobyna gözegçilik 
geçirildi. Käkilik arça tokaýlarynyň içinde ýylboýy duş gelýär. Ol Merkezi Köpetdagda höwürgeleýän 
aw ähmiýetli guş hasaplanýar. Bedenä asma ýoluň töwereginde, esasan hem, ýaz paslynda gözegçilik 
geçirip ekologik aýratynlyklaryny bellemek bolýar.

Dagyň deňiz derejesinden 2000 m belentliklerinde Gyzyl kitaba girizilen dag hindi towugynyň 
(Tetraogallus caspius) duş gelýändigi barada goraghananyň işgärleriniň dilden beren maglumatlary 
bellenildi. Bu guş oturymly bolup, seýrek arçalykly, ýalaňaç eňňitli gerişler we süýşgün daşly ýerler 
bilen aralaşýan uçut gaýaly jülgelerinde barmasy kyn bolan erňeklerinde ýaşaýarlar.

Merkezi Köpetdagda, derýa jülgeleriniň we beýleki landşaftlarda serçeşekilliler otrýadyna 
degişli 30 gowrak görnüşiň duş gelýändigi hasaba alyndy. Olardan gaýa garlawajy (Hirundo 
rupestris), garasar (Sturnus vulgaris), alp zakyja garga (Pyrrhocorax graculus), ekinçi garga (Corvus 
frugilegus), ala garga (Corvus cornix), geçiguş (Motacilla alba),  boz çekeýik (Oenanthe isabellina), 
sakar çekeýik (Oenanthe pleschanka), gara jokjoky (Turdus merula), gara petekeli jokjoky (Turdus 
rufiollis), melemtil girrik (Rhodopechus obsoletus) ýaly görnüşlerini bellemek bolar (Мищенко, 
1986).

Dagyň aşaky guşaklygy bilen deňeşdirilende, ýokarky guşaklygyň ornitofaunasy has garypdyr. 
Bu ýerdäki has gazaply klimat sebäpli ol ýeriň ornitofaunasy garyplaşan derejede bolup, ol diňe 
76 görnüşden ybaratdyr (görnüş düzüminiň 50%-e golaýy). Köpetdagyň ýokarky guşaklygynyň 
ornitofaunasyna tipiki dag görnüşleri 26 sany (34%), diňe şu ýerde höwürtgeleýän görnüşleriň bolsa 
21 sanysy (28%-e golaýy) degişlidir. Diňe dagyň ýokarky guşaklygyna degişli bolan görnüşleriň az 
bolmagy bu dag sistemasynyň sähelçe belent bolmagy sebäpli Köpetdagda belent dag landşaftlarynyň 
pes derejede ösmegine getirýär. Muňa seretmezden Köpetdagyň ýokarky guşaklygynyň ornitofaunasy 
düzlükleriň awiafaunasyndan tapawutlanýar we örän az derejede meňzeşlikleri ýüze çykarýar. Ol 
bary-ýogy 12%-e deň (Мищенко, 1986).

Merkezi Köpetdagyň dagetek landşaftlaryna düzlük ýerler bilen bilelikde antropogen landşaftlar 
hem degişlidir. Aşgabat we Arkadag şäherleriniň günorta etraplary hem Merkezi Köpetdagyň 
dagetek landşaftlaryna degişlidir. Hususy gözegçilikler netijesinde dag eteginde ýörite döredilen 
suw howdanynda gazşekilliler otrýadyna degişli ýaşylbaş (Anas platyrhynchos) we uly tersaýak  
(Podiceps cristatus) howanyň temperaturasynyň 0°C derejesinde 2023-nji ýylyň ýanwar aýynyň 
23-ine hasaba alyndy. Ýaşylbaşlaryň bu sürüsiniň 300–350 sany osoby buzuň üstünde 7-10 gün 
saklandylar, şeýle-de dag eteginde guşlaryň birnäçe görnüşleriniň ekologik aýratynlyklary barada 
gözegçilikler geçirilip maglumatlar toplanyldy. Altynsow daraklyk (Merops apiaster), adaty 

gündizkör (Caprimulgus europaeus), gökgarga (Coroсias garrulus), gara çekeýik (Oenanthe picata), 
maýna (Acridotheres tristis), alasar (Sturnus roseus), garasar (Sturnus vulgaris), alahekek (Pica 
pica), adaty ikatýok (Cuculus canorus), hüýpüýpik (Upupa epops), üşegenje (Fringilla coelebs), 
bedeneçi gyrgy (Accipiter nisus), syçançy (Buteo buteo), depe syçançy (Buteo rufius), meýdan serçesi 
(Passer montanus) we hindi serçesi (Passer indicus) ýaly 105 görnüşiň  iýmitleniş, ýaýraýyş we 
ýaşaýyş aýratynlyklary howanyň derejesiniň esasynda anyklanyldy (Бельская, 1974). Esasan hem 
ekinçi gargalar (Corvus frugilegus) güýz-gyş paslynda Aşgabat şäheriniň beýik agaçlarynyň üstünde 
gijeleýärler. Olaryň gündizine Aşgabatdan, esasan, köpsanly mukdary  günbatara, onçakly köp 
bolmadyk azsanly mukdary gündogara we demirgazyga iýmitlenmek üçin migrasiýa edýärler. Olar 
garaňkynyň düşmegi bilen yzlaryna dolanyp gelýärler. Ekinçi gargalaryň gonamçylyklarda süri bolup 
gijeleýändigi hasaba alyndy.

Dagyň aşaky guşaklygynyň ornitofaunasy, dagyň ýokarky guşaklygynyň ornitofaunasyna 
seredende, has baýlygy bilen tapawutlanýar. Bu  ýerde guşlaryň 131 görnüşi duş gelýär (görnüş 
düzüminiň 86%-i), olardan tipiki dag görnüşleri 30 (23%), diňe dagyň aşaky guşaklygynyň görnüşleri  
57 (44%) hasaplanýar (tablisa).

Tablisa

Merkezi Köpetdagda we onuň eteklerinde duş gelýän guşlaryň umumy sany

Otrýadlar Görnüş 
sany

Umumy sany 
(A.K. Rustamow, 2017)

Gyzyl kitap 
boýunça (2024)

Tersaýaklyşekilliler (Podicipediformes) 3 5 -
Küregaýaklylar (Pelecaniformes) 2 4
Leglekşekilliler (Ciconiiformes) 4 13 1
Lacynşekilliler (Falconiformes) 30 36 14
Towukşekilliler (Galliformes) 4 6 2
Durnaşekilliler (Gruiformes) 5 14 5
Çulukşekilliler (Charadriiformes) 4 70 1
Kepderişekilliler (Golumbiformes) 5 13 1
Ikatýokşekilliler (Cuculiformes) 1 5 -
Baýguşşekilliler (Strigiformes) 5 9 -
Gündizkörşekilliler (Caprimulgiformes) 1 2 -
Atgarlawaçşekilliler (Apodiformes) 3 3 -
Gökgargaşekilliler (Coraciiformes) 4 5 -
Dońuzguşşekilliler (Piciformes) 3 4 -
Serçeşekilliler (Passeriformes) 82 190 -
Jemi: 156

Garaşsyzlyk ýyllarynda «Türkmenistanyň Milli tokaý maksatnamasynyň» esasynda ýurdumyzy 
bagy-bossanlyga öwürmek işleriniň netijesinde dag eteginde döredilen arça tokaýlarynyň emele 
gelmegi guşlaryň ýaşaýyş we ýaýraýyş  şertlerini gowulandyrdy. Olardan, esasan hem, serçeşekilliler 
otrýadyna degişli guşlar baglaryň tuýa (Biota), sosna (Pinus) we beýleki görnüşleriniň tohumlary 
bilen iýmitlenýärler. Kendir guşlaryny, mollatorgaýlary, gara döş  jokjokylary, melemtil girrikleri, 
alahekekleri, garasarlary, alaçekeýigi, meýdan serçelerini, boz çekeýikleri mysal getirmek bolar. 
Mundan başga-da gögerçiniň (Columba livia) tuýa agajynyň tohumlary ýetişende ony aşak gaçyryp 
iýmitlenýändigi bellenildi, şeýle-de bu tokaýlarda mör-möjekleriň, möýşekillileriň birnäçe görnüşleri 

duş gelýär. Şu sebäpden  bu jandarlar bilen iýmitlenýän guşlaryň sanynyň artmagyna we ýaýramagyna 
şert döreýär.

Ala çekeýik (Oenanthe hispanica) höwürtgeleýän görnüş bolup, esasan, gaýalarda ýaýrandyr. 
Ol gaýalaryň ýarçyklarynda we daşlaryň arasynda höwürtge gurýar. Aprel-maý aýlarynda 4–5 sany 
solak-gögümtil ýumurtgalary goýýar. Geçirilen gözegçilikler netijesinde Aşgabat şäheriniň Köpetdag 
etrabynyň 2300-nji harby birikmesiniň demirgazyk çäklerinde bu guşuň bir osoby hasaba alyndy. Bu 
guş oňurgasyzlary, köplenç, mör-möjekleri, möýleri we käýarym ösümlik miwelerini çokýar.

Kendir guşy (Carduelis cannabina) oturymly we göçüp-gonýan guş hasaplanýar. Gyrymsy 
ösümlikli dag landşaftynda, dag derýajyklarynyň boýlarynda ýaşaýar, aprel aýynda höwürtgeleýär. 
Höwürtgesi okara şekilli bolup, adatça, gyrymsy agaçlarda gurýar. Mawymtyl, gyzylymtyl-goňur we 
garamtyl meneklije, agymtyl-mawumtyl, ýaşyl reňkli 3–7, köplenç, 5 sany 19,2–13,5 mm ölgeçdäki 
ýumurtgalaryny goýýar, maý aýynda jüýjeleýär. Ol dürli ösümlikleriň tohumlary, ýazyna we tomsuna 
mör-möjekler bilen iýmitlenýärler. Uly Balkan, Köpetdag, Köýtendag we olaryň eteklerinde ýaýrandyr 
(1-nji surat).

1-nji surat. Kendir guşy (Carduelis cannabina) 2-nji surat. Melemtil girrik (Rhodopechus 
obsoletus)

Melemtil girrik (Rhodopechus obsoletus) oturymly we göçüp-gonýan guşdur. Ol, esasan, 
derýalaryň jülgelerinde, daglyklarda we oazislerde ýaşaýar, agaçly hem-de gyrymsy agaçly 
ýerleri çölde sazaklyk ýerleri halaýar. Ýazyna, adatça, jübüt, galan wagty süri bolup ýerde gezýär, 
gyrymsylaryň, telegraf sütünleriniň simlerinde oturýar. Mart-aprel aýlarynda höwürtgeleýär. Biziň 
ýurdumyzda giňişleýin gabat gelýär, ýöne bölekleýin Hazarýakadan Garagum, Tejen, Murgap 
derýalaryna, Günorta-Gündogar Garaguma, Amyderýa, Köpetdaga, Bathyza we Garabile, Köýtendaga 
çenli duşýar (Rustamow, 2013). Gözegçilikleriň dowamynda Büzmeýin etrabynyň günortasynda tuýa 
ösümliginiň tokaýlarynda adaty ýagdaýda hasaba alyndy (2-nji surat). 

Merkezi Köpetdagda we onuň eteklerinde Türkmenistanyň Gyzyl kitabynyň  2011-nji 
ýyldaky 3-nji neşirine girizilen görnüşlerden laçynşekilliler, towukşekilliler we durnaşekilliler 
otrýadlaryna degişli görnüşleriň 16 sanysy Köpetdag döwlet tebigy goraghanasy tarapyndan 
goralyp saklanylýar. Goraghananyň işgärleri tarapyndan bu guşlaryň höwürgeleýän ýerleri hasaba 
alnyp, ýyl ýazgylarynda beýan edilýär. Goraghananyň ylmy işgärleri bilen bu guşlaryň sanyny 
hasaba almak bilelikde geçirilen gözegçilikler arkaly amala aşyryldy. Laçynşekilliler otrýadyna 
degişli sakgally garaguş, maslykçy, gajar, bürgüt, ýylançy gyrgy (Circaetus gallicus  Gmelin), sähra 
garaguşy (Aquila rapax Temminck), mazar garaguşy (Aquila heliaca Savigny), gyrgypisint garaguş  
(Hieraaetus fasciatus Vieillot), ütelgi (Falco cherrug Gray), çyparbaş laçyn (Falco pelegrinoides 
Temminck) we gök bahri (Falco peregrinus Tunstall) dagda we dagetek etraplarda ýaýran Gyzyl 
kitaba girizilen görnüşlerdir (Türkmenistanyň Gyzyl Kitaby, 2024).

Netijede, guşlaryň populýasiýasynyň dagetek landşaftlarda has-da artandygyny bellemek bolar. 
Esasan hem, ekinçi garganyň, alagarganyň, alahekegiň, melemtil girrikleriň, sary bilbiliň, meýnäniň, 
garasaryň, alasaryň, gögerçiniň we ýyrtyjy guşlar hasaplanýan syçançynyň, depe syçançynyň, 
güwenegiň sany dürli pasyllar boýunça, XX asyryň ylmy maglumatlary bilen deňeşdirilende, 
artandygyny bellemek bolýar. Dagetek emeli döredilen tokaý meýdanlarynda käkiligiň, bedenäniň 
ýaz paslynda sanynyň durnuklydygy gözegçilikler netijesinde hasaba alyndy.

